
Athugasemdir við drög að frumvarpi til laga um breytingu á lögum um stjórn 

fiskveiða, nr. 116/2006, með síðari breytingum (atvinnu- og byggðakvótar o.fl.) 

 

Samtök fyrirtækja í sjávarútvegi hafa tekið til umsagnar drög að frumvarpi til laga um 

breytingu á lögum um stjórn fiskveiða nr. 116/2006, með síðari breytingum (atvinnu- og 

byggðakvótar o.fl.). Frumvarpsdrögin byggja á tillögum starfshóps um endurskoðun á meðferð 

og ráðstöfun 5,3% aflaheimilda. 

Fyrir liggur að starfshópur, skipaður af ráðherra í apríl 2019, hvers hlutverk var að endurskoða 

meðferð og ráðstöfun 5,3% aflaheimilda sem ríkið fer með forræði yfir, lauk störfum og skilaði 

skýrslu til ráðherra sem birt var 21. febrúar sl. Í kjölfarið var hagaðilum boðið að skila 

athugasemdum við tillögur starfshópsins og gerðu samtökin það í mars síðastliðnum. Hér á 

eftir fara helstu athugasemdir samtakanna við fyrirliggjandi frumvarpsdrög. 

Það er mikið keppikefli, og um það ríkir samstaða, að reka eigi íslenskan sjávarútveg sem 

samkeppnishæfa atvinnugrein í fremstu röð á sínu sviði í heiminum og án ríkisstyrkja.  Með 

aflahlutdeildarkerfinu og samstöðu um sjálfbæra nýtingu fiskistofna, varð grundvallarbreyting 

á skipulagi íslensks sjávarútvegs og tekist hefur að byggja upp fjölmörg fyrirtæki í fremstu röð. 

Ábyrgðin á nauðsynlegri hagræðingu var lögð á atvinnugreinina og arðsemi hennar hefur 

aukist á umliðnum árum með jákvæðum áhrifum á íslenskt efnahagslíf.  

Þrátt fyrir framangreint hafa aflaheimildir í gegnum tíðina verið teknar í verulegum mæli af 

aflahlutdeildarhöfum og þær færðar öðrum – jafnvel aðilum sem áður hafa selt þær frá sér. 

Þannig hefur verið gengið á hlut þeirra sem hafa fiskveiðar að aðalatvinnu og skapa traust og 

góð störf allan ársins hring. Tekjumöguleikar þeirra eru því skertir, á meðan öðrum hefur verið 

ívilnað. Þessi framkvæmd fer því miður gegn grunnstoðum fiskveiðistjórnunarkerfisins. 

Fyrirliggjandi frumvarpsdrög varða að miklu leyti þessi frávik. Af þeim sökum gjalda samtökin 

varhug við þeim breytingum sem hér verður nánar fjallað um. 

 

A) Um nýja 15. gr. a., b. og c. (almenna og sértæka byggðakvótann) 

Framkvæmd byggðakvóta, hvort sem er hins almenna eða þess sértæka, hefur frá öndverðu 

reynst illa og verið lituð afskiptum af hendi stjórnmálamanna, bæði á sveitarstjórnarstigi og á 

sviði landsmálanna. Margar skýrslur hafa verið gerðar í gegnum tíðina um áhrif og framkvæmd 

byggðakvótans. Í þeim úttektum hefur niðurstaðan jafnan verið sú að afar takmarkaður, ef 

nokkur, ávinningur hlýst almennt af þeim aðgerðum sem úthlutun byggðakvóta felur í sér og 

er ætlað að ná fram.  

Fyrirkomulagið og kerfið í kringum byggðakvótana grefur undan fyrirtækjum í sjávarútvegi, 

sem eru stoðir byggða víðs vegar um landið. Þá felur þetta kerfi í sér sóun á verðmætum þar 

sem mun meiri verðmæti myndu skapast ef sú hlutdeild sem ætlað er til byggðakvóta yrði hluti 

af aflahlutdeildarkerfinu. 

Samtökunum er ljóst að byggðakvóti, hvort sem um almenna eða sértæka hlutann er að ræða, 

verður ekki aflagður í einu vetfangi en að stefna beri að því að afnema reglur um byggðakvóta 

og fella það aflamark, sem varið hefur verið til byggðakvóta til þessa, undir 

aflahlutdeildarkerfið.  

 

B) Um nýja 15. gr. d. (strandveiðar) 

Strandveiðar hafa ekki styrkt byggð eða treyst atvinnu í sjávarbyggðum. Mörg hundruð bátar 

eru gerðir út í skamman tíma til að sækja fisk sem auðveldlega mætti sækja með skipum sem 

gerð eru út í afla- og krókaaflamarkskerfunum. Fiskvinnslufyrirtæki þurfa hráefni allt árið. 

Strandveiðar geta ekki stuðlað að öruggum eða arðbærum rekstri vegna þess hve skamman 

tíma þær standa, einkum þegar ljóst má vera að strandveiðar eru í ríkum mæli stundaðar af 

aðilum sem hafa ekki fiskveiðar að aðalatvinnu heldur frekar áhugamennsku. Þá er aðstaða til 

meðferðar afla misjöfn um borð í skipum sem stunda strandveiðar og strandveiðitíminn 

óheppilegur með tilliti til markaða, vinnslu, sumarleyfa og fleira. Jafnframt er sú veiðislóð sem 

nýtt er til strandveiða ekki til þess fallin að hámarka verðmæti. Reynslan hefur enda sýnt að í 

mörgum tilvikum eru gæði hráefnis, sem þar berst að landi, ekki sem skyldi og þar koma til 

þættir sem nauðsynlegt er að huga mun betur að í ljósi þess að þessi fiskur fer inn í sömu 

virðiskeðju til útflutnings og annar fiskur og getur þannig skaðað mikilvæga útflutnings-

hagsmuni. Hér er því þarft að staldra við. 

Samtökin hafa ítrekað lýst þeirri afstöðu að hætta eigi strandveiðum og fella aflamark, sem 

tekið hefur verið af öðrum og ráðstafað til þessara veiða, undir aflahlutdeildarkerfið.  

Í frumvarpsdrögunum er gert ráð fyrir því að til strandveiða komi fast hlutfall af þorskígildum 

í heild. Þannig verði árlegur leyfilegur heildarafli til strandveiða eins konar ígildi 

„hópaflahlutdeildar“ af öllum fisktegundum. Þetta þýðir t.d. að eftir því sem skerðingar 

aflaheimilda til þorskveiða, í því augnamiði að leyfa þorskstofninum að vaxa, ganga til baka 

vegna árangurs þeirrar aðgerðar, þá fari þær aflaheimildir sem þessu nemur ekki til þeirra sem 

skerðingu sættu heldur til nýrra aðila til strandveiða. Samtökin telja þetta bæði ranga og 

ósanngjarna ráðstöfun og að nær væri að aflaheimildir þessar færu til þeirra sem hlutdeildina 

eiga og sætt hafa skerðingunum.  Samtökin leggja þunga áherslu á að aflamagn til strandveiða 

verði ekki aukið með neinum hætti á kostnað atvinnuveiðanna. 

Frumvarpsdrögin gera ráð fyrir að felld verði á brott takmörkun á því á hvaða vikudögum 

heimilt er að stunda strandveiðar. Verði það gert, mun sú aðgerð grafa undan sóknarstýringu 

strandveiðanna. Ekki verður betur séð, en að afli sem þessum bátaflokki er ætlaður geti þá 

náðst fyrr á veiðitímabilinu, sem skapar þrýsting á að veiðar verði ekki stöðvaðar við þær 

aðstæður þegar heildarafli hefur náðst. Þær aðstæður leiða í kjölfarið til þrýstings á flutning 

meiri aflaheimilda til strandveiðiflotans á kostnað annarra sem fiskveiðar stunda með 

tilheyrandi tjóni. Þessar afleiðingar eru því miður þekktar.  

Á síðasta ári var reglum um strandveiðar breytt með þeim hætti að heimildir til veiða á öllum 

veiðisvæðum yfir allt veiðitímabilið voru í einum sameiginlegum potti en þeim ekki skipt niður 

á veiðisvæði og veiðitímabil eins og áður. Þannig var ekki ráðgert að stöðva veiðar fyrr en sýnt 

þætti að heildarafla sem ætlaður væri til strandveiða á öllu svæðinu yfir allt tímabilið yrði náð. 

Með þessu móti var skapað fyrirkomulag, þar sem þeim sem veiða á svæði við Vesturland og 

Vestfirði þar sem fiskurinn gefur sig fyrst á vorin, var veitt samkeppnisforskot um aflann í 

pottinum á kostnað þeirra sem veiða á svæðum þar sem aflinn glæðist síðar ef kæmi til þess að 

veiðar yrðu stöðvaðar fyrir lok veiðitímabilsins. Þannig myndu þeir sem veiddu á öðrum 

svæðum mæta afgangi og fá skertan hlut. Allar líkur eru á að þessi vandi aukist enn með auknu 

sóknaraðgengi snemmsumars við landið vestanvert. 

Þessu til viðbótar skal bent á þá þróun, að bátum á strandveiðum hefur fjölgað að undanförnu 

og strandveiðiaflinn fer vaxandi. Ljóst er að núverandi fyrirkomulag felur í sér hvata til 

breyttrar skráningar báta á veiðikerfi og fjölgunar á strandveiðum og þannig vaxandi þrýstings 

á aukningu veiðiheimilda í strandveiðikerfinu á kostnað atvinnuveiðanna. Nauðsynlegt er að 

Alþingi taki fyrir slíka þróun.  

Í frumvarpsdrögunum er lagt til að ráðherra skuli með reglugerð kveða nánar á um skiptingu 

landsvæða og aflaheimilda á tímabil og landsvæði. Því er verið að færa þetta í sama horf og var 

í eldri lögum fyrir samþykkt laga nr. 22/2019. Það verður að telja jákvæða breytingu að hverfa 

aftur til fyrra horfs. 

Loks skal vakin athygli á því að stækkun aflapotts til strandveiða hefur verið árviss. 

Flutningsmenn slíkra tillagna hafa stutt mál sitt þeim rökum, að það sé í þjóðarhag að allur 

heimilaður þorskafli til strandveiða náist. Við þetta má gera þá athugasemd að hagkvæmara 

væri og hagstæðara út frá sjónarmiðum byggðafestu, að nýta aflaheimildir þessar í atvinnuveið-

um sem stundaðar eru á ársgrundvelli.  

Mikilvægt er að umræða og ákvarðanir löggjafans byggi á skilningi og skýrri sýn. Sú þróun, sem 

verið hefur í reglum um strandveiðar, í þá átt að bora fleiri göt í virka fiskveiðistjórnun, er 

áhyggjuefni.  

 

C) Um nýja 15. gr. e (línuívilnun) 

Afstaða samtakanna hefur löngum verið sú að reglur um línuívilnun fela í sér mismunun á milli 

útgerðarflokka og koma í veg fyrir framþróun í veiðum með því að halda í gamlar og 

óhagkvæmar starfsaðferðir. Fyrirkomulag þeirra veiða, sem línuívilnun nýtist í, er að leggjast 

af.  

Í frumvarpsdrögunum er ráðgert að ónýttri línuívilnun verði úthlutað sem almennum 

byggðakvóta í samræmi við hlutdeild einstakra byggðarlaga á undangengnum árum. Samtökin 

lýsa sig sérstaklega andvíg þessari tillögu og telja raunar að ónýttar hlutdeildir í hverjum þeim 

þáttum sem falla undir 5,3% kvótann, og ríkið fer með forræði yfir, eigi að fella undir 

aflahlutdeildarkerfið. Leggja ber línuívilnun af og fella það aflamark sem eyrnamerkt hefur 

verið línuívilnun undir aflahlutdeildarkerfið og telja samtökin tilefni línuívilnunar raunar 

þrotið. 

 

D) Að lokum 

Að lokum ber að nefna, að frumvarpsdrögin ganga fyrst og síðast í þá átt að styrkja og festa 

ráðstöfun 5,3% aflaheimilda, sem ríkið fer með forræði yfir, í sessi. Það er í andstöðu við stefnu 

samtakanna eins og hér að framan hefur verið vikið að. Þær ráðstafanir og úthlutanir sem 

gerðar eru á grundvelli framangreindra 5,3% aflaheimilda falla margar hverjar um sig sjálfar, 

skila ekki tilætluðum árangri og eru ekki nýttar að fullu. Í því ljósi væri réttast að skoða frekar, 

standi vilji til þess að viðhalda meðferð og ráðstöfun aflaheimilda sem ríkið fer með forræði 

yfir, að lækka heildina niður úr 5,3%. Mikilvægt er að við slíka ráðstöfun verði verðmætum 

ráðstafað aftur inn í aflahlutdeildarkerfið. Aðeins þannig er bæði hagkvæm nýting nytjastofna 

og hámarksverðmætasköpun aflaheimilda tryggð.  

 

 

F.h. Samtaka fyrirtækja í sjávarútvegi 

 


